
«Տեղական ինքնակառավարման մասին» օրենքի (այսուհետ՝ Օրենք) 65-րդ հոդվածի 1-ին և 2-րդ մասերին համապատասխան՝  Արմավիրի մարզի Փարաքար համայնքի ավագանու անդամների ընդհանուր թվի մեկ երրորդը 2024 թվականի նոյեմբերի 25-ին հանդես էր եկել Փարաքար համայնքի ղեկավարի արտահերթ ընտրության օր սահմանելու օրակարգով:
Սույն թվականի նոյեմբերի 29-ին գումարված նիստով Փարաքար համայնքի ղեկավարի արտահերթ ընտրության օր էր սահմանվել 2024 թվականի դեկտեմբերի       11-ը։
Ավագանու արտահերթ նիստով խմբակցությունների կողմից համայնքի ղեկավարի թեկնածու կամ թեկնածուներ չեն առաջադրվել։
2024 թվականի դեկտեմբերի 25-ին լրացել է համայնքի ղեկավար ընտրելու Օրենքի 69-րդ հոդվածի 2-րդ մասով սահմանված երկշաբաթյա ժամկետը, ինչի վերաբերյալ 2024 թվականի դեկտեմբերի 26-ին կազմվել է արձանագրություն, որը ՀՀ Արմավիրի մարզպետի միջոցով ներկայացվել է ՀՀ տարածքային կառավարման և ենթակառուցվածքների նախարարություն։
 Օրենքի 69-րդ հոդվածի 2-րդ մասի համաձայն՝ Կառավարությունը վաղաժամկետ դադարեցնում է ավագանու լիազորությունները, եթե «Հայաստանի Հանրապետության ընտրական օրենսգիրք» սահմանադրական օրենքի 142.2-րդ կամ 142.3-րդ հոդվածով սահմանված կարգով նիստը գումարելուց հետո` երկշաբաթյա ժամկետում, համայնքի ղեկավար չի ընտրվում:
Նույն հոդվածի 3-րդ մասի համաձայն՝ «Սույն հոդվածի 1-ին և 2-րդ մասերով նախատեսված հիմքերով ավագանու լիազորությունները վաղաժամկետ դադարեցնելու մասին որոշման հետ միաժամանակ Հայաստանի Հանրապետության կառավարությունը նշանակում է ավագանու արտահերթ ընտրություններ:»:
«Հայաստանի Հանրապետության ընտրական օրենսգիրք» Հայաստանի Հանրապետության սահմանադրական օրենքի 128-րդ հոդվածի 4-րդ մասի համաձայն՝ «Համամասնական ընտրակարգով անցկացվող համայնքների ավագանու արտահերթ ընտրությունների անցկացման օրը նշանակում է Կենտրոնական ընտրական հանձնաժողովը` արտահերթ ընտրություններ նշանակելու մասին կառավարության որոշումն ուժի մեջ մտնելուց հետո` մեկշաբաթյա ժամկետում:»:
[bookmark: _Hlk184732902]Ելնելով վերոգրյալից՝ Կառավարության քննարկմանն է ներկայացվում «Հայաստանի Հանրապետության Արմավիրի մարզի Փարաքար համայնքի ավագանու լիազորությունները վաղաժամկետ դադարեցնելու և ավագանու արտահերթ ընտրություններ նշանակելու մասին»  Կառավարության որոշման նախագիծը:
Հայաստանի Հանրապետության Արմավիրի մարզի Փարաքար համայնքի ավագանու արտահերթ ընտրությունների անցկացման ֆինանսավորումը կհատկացվի ըստ նախահաշվի։


